
Bandera di Aruba ta bay hunto cu Dr. Edward Cheung durante -
vuelonan experimental di Cero Gravedad

E cientifico Arubiano a caba di completa un fase importante den su mas reciente proyecto di

investigacion pa NASA. E ta haciendo testnan importante pa mantencion di satelitenan Hunto cu un
ekipo di cientifico y tambe studiantenan, a comparti cuater dia di buelo den un avion di cero gravedad.

Relaciona cu esaki, Dr. Cheung y e otronan abordo a haya un trahe special riba cual cu orguyo e cientifico
a pega un patch di bandera di Aruba. Cu esaki un biaha mas Cheung ta demostra su amor pa su isla natal
y con orguyoso e ta di bin di Aruba. Gabinete Mike Eman ta sigui di cerca e desaroyonan den e carera di e
Arubiano destaca aki y ta dune e merecido reconocemento pa tur su logronan profesional caminda Aruba
semper tin un luga importante. Un di e elogionan di mas grandi cu a duna e cientifico ta di a nombra e
centro di innovacion cu sede na edificio di TNO na Sasaki, na su persona. Dr. Cheung ta un ehempel
grandi di e talento y determinacion cu Arubianonan por tin pa logra destaca den e ramo di nan
escogencia. Su trayectoria ta inspiracion pa hopi di e otro studiantenan Arubiano, manera Javier St. Jago
studiando den e ramo di ingenieria. Dr. Edward Cheung ta un experto y PhD den Ingenieria Robotico,
kenda pa mas di un decada a encabesa e Hubble Space Telescope Servicing Mission (HST) y actualmente
ta lider di e ekipo di Satellite Servicing Capability Office (SSCO) pa NASA. Nan ta encarga pa desaroya e
medionan pa extende e bida di satelite den espacio cu asistencia di robotnan cu ta drecha y reabastece cu
combustibel. Den un entrevista cu Prome Minister Mike Eman, el a comenta cu e ta haya e atencion cu
Dr. Cheung ta duna na Aruba durante di su trabounan na NASA uno ehemplar. Tur ora cu e ta haci un of
otro esfuerso of gesto pa pone Aruba den e “spotlight” den su trabounan. Sea cu e ta pone un bandera ora
cu nan saca su potret te na yama un aparato cu e la inventa “ARUBA”. Di e manera aki, cada biaha cu
astronautanan papia di e aparato den espacio, nan ta menciona nomber di Aruba. Un persona ehemplar
pa su cualidadnan cientifico, pero tambe un gran Arubiano cu, aunke e no por a haci e trabounan cu e ta
haci na su pais, ta hopi evidente cu Aruba nunca a sali for di su mente y curason. E buelo di Cero
Gravedad tabata e prome cu un ekipo di cientificonan espacial lo comparti cu studiantenan hoben tambe
cu interes den haci investigacion. “E siman aki ta yena cu hopi experiencia nobo y eventonan increibel.
Nunca lo mi lubida esaki y ta spera di por bula atrobe den futuro,” asina Dr. Cheung a duna di conoce
recientemente na un periodista local. Pa mas informacion y potretnan di e proyecto aki por bishita
www.edcheung.com.

